Dª ROSA-ANA PRADA QUEIPO SECRETARIA DO CONCELLO DE AMES NA PROVINCIA DA CORUÑA
CERTIFICO: QUE O PLENO DESTE CONCELLO LEVOU A CABO SESIÓN EXTRAORDINARIA O DÍA 21 DE XULLO DE 2008, DESA REUNIÓN REDACTOUSE A 
CORRESPONDENTE ACTA QUE É DO TEOR LITERAL SEGUINTE

ACTA DA SESIÓN EXTRAORDINARIA LEVADA A CABO POLO PLENO DO CONCELLO O DÍA 21 DE XULLO DE 2008.-
No Salón de Sesións da Casa do Concello de Ames, ás vinte horas e trinta minutos do día vinte e un de xullo  de dous mil oito, reúnese o Pleno do Concello en sesión extraordinaria de primeira convocatoria, baixo a presidencia do Sr. alcalde don Carlos Antonio Fernández Castro, e coa asistencia dos señores concelleiros/as seguintes:

	Grupo municipal socialista
	Grupo municipal do Partido Popular
	Grupo municipal do BNG

	Patricia Conde Lois

Mª Isabel González Cancela

Santos Lorenzo Lorenzo

Gustavo E. Nieto Santiago

Isabel Pereiro Vila

Úrsula Seijas Seoane

José Varela Abeledo

Francisco Villaverde Marcos


	Santiago V. Amor Barreiro

Mª Dolores Fernández Álvarez

Ramón García Argibay

Emilio Martínez Carballeira

Bernardo Moar Miguez

José Pérez Bello

Alfonso Rey López


	Olaia Alvite del Río
Xosé Manuel Fernández López
David Santomil Mosquera

Vítor Vicente Díaz

Mercedes Vidal Baamonde 




Asiste o señor interventor do Concello, don José Antonio Rueda de Valenzuela.

Actúa como secretaria a titular da Corporación, dona Rosa-Ana Prada Queipo.

O señor alcalde don Carlos Antonio Fernández Castro saúda a todos os presentes e dá comezo a sesión extraordinaria do Pleno municipal correspondente ao día 21 de xullo de 2008.
Punto Primeiro: Revisión extraordinaria do contrato de xestión da piscina cuberta municipal A Telleira.

Con permiso da presidencia intervén o concelleiro de cultura, deportes e patrimonio don Francisco Villaverde Marcos para dicir: “Boas tardes a todos e a todas. Este punto ten unha urxencia especial, é unha obra que necesita facerse con celeridade,  aproveitando o paro da piscina en agosto para non prexudicar aos usuarios. 
Ademais, de non arranxalo, temos unha ameaza de peche por parte da Consellería de Sanidade consecuencia das deficiencias, deficiencias que están arredor do vaso da piscina, o entorno é de madeira e está deteriorado, a auga que rebosa a piscina esténdese por baixo da madeira e anega a parte exterior, o que crea un problema de fungos, e para evitar todo isto temos que acometer esta obra. 
Xa sendo concelleiro don Xosé Manuel Fernández López mantivéranse contactos coa Secretaría Xeral de Deportes tentando de solucionar o problema, eu despois retomeino e o único que conseguimos foi que fixeran uns retoques nos vestiarios, porque había deslizamentos nos pisos, e para evitalo déronlle unha solución antideslizante que parece que non foi moi efectiva. 
A concesionaria comprométese a realizar a obra e como contrapartida,  aprobaríamos un aumento dun ano na duración da concesión a favor da empresa Serviocio, que agora ten dez anos de duración, xa que din que cun ano máis de concesión amortizarían a obra. O montante da obra, que na Comisión Informativa non estaba pero xa se incorporou, pasa un pouco da cantidade prevista en principio pola empresa, que serían uns 38.000 ou 40.000 euros, a memoria alcanza os  47.878,23 euros”.
Intervén o señor alcalde don Carlos Antonio Fernández Castro para dicir: “ Exposto este asunto, ábrese a quenda de intervencións. Ten a palabra o voceiro do BNG”.
Intervén o voceiro do grupo municipal do BNG don Xosé Manuel Fernández López  para dicir: “ Reiterar a posición do BNG, que xa mantivemos na Comisión Informativa, que é apoiar a proposta. Pola experiencia que temos, sabíamos que antes ou despois algunha solución teríamos que darlle á praia da piscina, xa que aos poucos meses de entrar en funcionamento xa se empezaron a manifestar as deficiencias de deterioro da madeira. Daquela xa tiveramos visitas cos arquitectos da propia consellería e cos da empresa, e fixérase un listado de deficiencias, pero a solución era difícil, todos tiñamos en mente que ao final habería que substituír a madeira por plaqueta. 
Se o investimento o fai a empresa coa contrapartida de ampliar un ano a concesión, a nós parécenos bastante equilibrado, e ademais, o propio informe de intervención así o ratifica, por tanto o noso voto vai ser afirmativo. Recordar, en todo caso que este acordo tampouco debe obviar reclamarlle á empresa as súas posibles responsabilidades, aínda que a obra executouse cunhas condicións técnicas que viñan definidas no proxecto que foi aprobado pola consellería”.
Intervén o concelleiro do grupo municipal popular don Santiago Amor Barreiro para dicir:  “ Boas tardes a todos e a todas. Dende o noso grupo estamos a favor de que se arranxen estes defectos que se foron atopando ao longo deste ano e medio que leva aberta esta instalación. Queríamos saber tamén se xa se sabe algo máis do estado en que se atopa a garantía de construción por parte da empresa que fixo a obra da piscina, a ademais, incidir no mesmo no que incidía o compañeiro do BNG de se se pode adoptar un acordo de reclamarlle á empresa ou á institución que corresponda, aínda que penso que debería ser á empresa, os gastos que vai xerar esta reforma que se vai acometer na piscina”.
Intervén o concelleiro de cultura, deportes e patrimonio don Francisco Villaverde Marcos para dicir: “ Agradezo ao BNG a súa postura. Eu xa falei dúas veces co director de obra, e díxome que ía ser imposible conseguir nada da empresa, porque a obra estaba finiquitada, o que non sei é si se ten cobrada a fianza, que sería a única forma de obter algo. 
Respostando ao partido popular, dicir que o estado da garantía non o sabemos, porque a obra en sí contratouna a Xunta de Galicia a través da Dirección Xeral de Deporte, foi dirixida por técnicos da Xunta, e nós o único que temos é unha pequena copia do que é o proxecto xeral, é dicir, as características técnicas e os planos. Tentaremos  ver se pode haber algunha forma de que se nos axude no pago de danos ou algunha compensación, ou alomenos que se nos axude para mellorar a zona de vestiarios, que segue a ter problemas”.
Intervén o concelleiro do grupo municipal popular don Santiago Amor Barreiro para dicir:  “ Queremos saber se se pode adoptar o acordo de reclamar á empresa que fixo a instalación estes danos e prexuízos que se nos están a causar”.
Intervén o señor alcalde don Carlos Antonio Fernández Castro para dicir: “ En todo caso, sería adoptar acordo de informarse, porque hai unha cuestión clara, que é que polo que din os técnicos non se trata dunha mala execución por parte da empresa, polo tanto non lle sería imputable porque por exemplo meteran madeira de mala calidade ou porque o traballo fose mal feito, iso ven xa do proxecto. Trátase dunha cadea de responsabilidades, e sería bastante difícil imputar culpas a alguén, porque ademais me consta que os distintos concelleiros de cultura e deporte fixeron todas as xestións oportunas, en todo caso poderíamos adoptar un acordo no senso de buscar axuda técnica e pedir máis información.  Á empresa só se lle poderían imputar responsabilidades se o traballo estivese mal feito ou tivese empregado materiais incorrectos, pero de todas as averiguacións feitas non parece ser ese o caso. Estivemos un ano dándolle voltas e concluímos en que o que hai que facer é arranxalo antes de que nola pechen, porque ese risco sí que existe, e o día que nos pechen a piscina sí que nós teríamos que dar unha e mil explicacións”. 
Rematadas as intervencións o pleno da corporación por maioría absoluta, cos votos favorables dos nove representantes do grupo municipal socialista e dos cinco representantes do grupo municipal do BNG, e coa abstención dos sete representantes do grupo municipal popular adoptou os seguintes acordos:
Primeiro.- Autorizar á empresa Serviocio, Cultura, Deporte e Recreación S.L., concesionaria da “Xestión, explotación e mantemento do complexo da piscina climatizada municipal de Ames” para a realización das obras contidas na memoria valorada elaborada por María del Carmen Gamundi Fernández, arquitecta técnica colexiada nº 1816, titulándose a referida memoria “Memoria valorada para a substitución do pavimento de praias e canaleta perimetral da piscina municipal en Bertamiráns, Ames”, cun presuposto de execución por contrata de 47.878,23 €.

Segundo.- Autorizar unha prórroga na duración do contrato de concesión suscrito entre este concello e a empresa Serviocio, Cultura, Deporte e Recreación S.L., que pasaría de 10 a 11 anos.

Terceiro.- Dar traslado deste acordo á empresa concesionaria aos efectos oportunos.

Cuarto.- Facultar ao señor alcalde presidente don Carlos Antonio Fernández Castro para a realización de cantas actuacións de trámite sexan precisas para a mellor  execución do acordado.
Punto Segundo: Participación no plan especial de iluminación e outros complementos nos campos de fútbol municipais de herba artificial 2008.
Intervén o concelleiro de cultura, deportes e patrimonio don Francisco Villaverde Marcos para dicir: “Esta obra tamén ten urxencia, pois o prazo para acollerse á convocatoria remata o día 31. 
Aproveitando esta convocatoria preséntase unha nova solicitude para facer a instalación soterrada, para meter a instalación dos catro focos actuais e os dous previstos noutra petición, e ao mesmo tempo facer a previsión para os vestiarios e gradas do campo. 
É importante poder aproveitar abrir zanxas para facer xa toda a instalación completa. Neste momento xa hai unha parte efectuada, que é a que sae dende o transformador ao límite do campo, que se fixo antes de abrir a piscina, para non entorpecer o uso da mesma durante o verán”.
Intervén o señor alcalde don Carlos Antonio Fernández Castro para dicir: “Rematada esta exposición, ábrese a quenda de intervencións. Ten a palabra o voceiro do grupo municipal do BNG”.
Intervén o voceiro do grupo municipal do BNG don Xosé Manuel Fernández López  para dicir: “Tíñamos dúas dúbidas respecto deste proxecto, que, tras a intervención do señor Villaverde, parece que se incrementaron ou a información que tiña eu era equivocada. Unha cousa é a presentación á convocatoria e outra o aspecto técnico do proxecto, que é onde xorden algunhas dúbidas, así en concreto se se vai colocar ou non o grupo electróxeno, porque a memoria na descrición di que si se vai colocar, e no orzamento non se recolle”.

Intervén o concelleiro de cultura, deportes e patrimonio don Francisco Villaverde Marcos para dicir: “ É que sobre esa memoria ordinaria se fixo unha memoria valorada aparte, eliminando as cousas que excluía a orde da convocatoria e concretamente o grupo electróxeno se elimina”.
Intervén o voceiro do grupo municipal do BNG don Xosé Manuel Fernández López  para dicir: “ A outra dúbida está no tema dos báculos. Na memoria di que existen seis báculos ou torretas con catro focos cada unha, e neste momento existen catro. Agora, coa explicación que acaba de dar o señor Villaverde parece ser que se van incorporar dúas máis, pero con outra subvención”.
Intervén o concelleiro de cultura, deportes e patrimonio don Francisco Villaverde Marcos para dicir: “ Esa información conseguina despois”. 
Intervén o voceiro do grupo municipal do BNG don Xosé Manuel Fernández López  para dicir:  “A min non me cadraba que aparecesen seis báculos cando en realidade hai catro. Entón ¿as outras dúas torretas van pola outra subvención? 
Outro aspecto, do que tamén falou a señora Vidal na Comisión, é o de que non se pensase na posibilidade de incorporar algunha enerxía alternativa, porque é conveniente ter xa como criterio que na medida do posible se empecen xa a incorporar enerxías do tipo de paneis solares nos equipamentos públicos”.
Intervén o concelleiro de cultura, deportes e patrimonio don Francisco Villaverde Marcos para dicir: “Ao respecto do tema das enerxías alternativas, dicir que en principio esta convocatoria non contempla o que é a xeración de electricidade, porque é unha obra de dotación de elementos materiais, pero é certo que o concello xa ten pensado facer un estudo para traballar sobre propiedades municipais e instalar paneis solares ou outro tipo de enerxía alternativa posible. Sobre o que falamos na Comisión do aforro enerxético, dicir que os focos  que están instalados son dunhas características especiais que triplican a súa potencia, sendo de 1.000 vatios, o que produce un aforro grande”.
Intervén o voceiro do grupo municipal do BNG don Xosé Manuel Fernández López  para dicir:  “ En todo caso, aclarar que nos planos do proxecto aparecen seis báculos ou luminarias, e a día de hoxe non existen seis senón catro, é dicir, que a memoria está mal nese sentido, e por moito que digamos que se van poñer outros dous ao abeiro doutra convocatoria, hoxe hai catro e non seis”.
Intervén o señor alcalde don Carlos Antonio Fernández Castro para dicir: “A memoria valorada que fixo a técnico recolle a instalación completa. Entre outras cousas tivemos que escavar para meter unha acometida eléctrica, e por tanto ese proxecto serviunos para legalizar esa instalación no seu conxunto, por así dicilo. 
De aí hai unha hijuela que é o que si vai á subvención, pero o proxecto base ou matriz utilizouse para poder xerar unha acometida de alumeado que a instalación xeral non tiña, adaptándonos así ao sistema estandarizado por Industria e por Fenosa. Entón, o proxecto é para legalización da instalación, é xenérico. E a memoria é esa hijuela que vai aparte”.

Intervén o concelleiro do grupo municipal popular don Santiago Amor Barreiro para dicir:  “Entón, con esa reforma que se fixo ¿queda independente a instalación do campo de fútbol da do pabellón?”
Intervén o señor alcalde don Carlos Antonio Fernández Castro para dicir: “Efectivamente é así, trátase dunha acometida que antes estaba encadeada, e houbo que seccionala por esixencias de Industria e de Fenosa”.

Rematadas as intervencións o pleno da corporación por unanimidade dos seus membros adoptou os seguintes acordos: 
1º) Participar no Plan especial de Iluminación e outros complementos nos campos de fútbol municipais de herba artificial 2008, cuxas bases se coñecen e aceptan na súa totalidade, polo que solicita a realización do investimento que se indica de seguido:

DENOMINACIÓN: Reforma de la instalación eléctrica del campo de fútbol de Bertamiráns en Rúa Peregrina-Ortoño, Concello de Ames.

ORZAMENTO TOTAL: 68.967,85 €
ACHEGA MUNICIPAL: 17.241,96 €
ACHEGA PROVINCIAL: 51.725,89 €
2º) Aprobar o correspondente proxecto técnico da obra previsto no apartado 1º .

3º) Para  o financiamento do importe da achega municipal con cargo aos seus propios recursos, este concello comprométese a incluír no orzamento municipal correspondente, crédito dabondo para o seu financiamento.

4º) Declarar que o concello conta cos terreos, autorizacións e concesións necesarios para a execución da obra.

5º) Declarar que o concello non solicitou nin percibíu ningunha subvención doutras administracións públicas para o financiamento do investimento. 

6º) Autorízase á Deputación a obter as certificacións de Axencia Estatal da Administración Tributaria e da Tesourería da Seguridade Social, nas que se acredite que o concello está ao corrente nas súas obrigacións tributarias e coa seguridade social.

7º) Facultar ó alcalde, don Carlos Antonio Fernández Castro, para executar todo o relacionado co presente acordo”
Intervén o señor alcalde don Carlos Antonio Fernández Castro para dicir: “Agradecendo a súa presenza e sen máis asuntos que tratar damos por rematada esta sesión”.
E non habendo mais asuntos de que tratar, o señor alcalde presidente dou por rematado o acto e levantou a sesión ás vinte horas e cincuenta e cinco minutos do día de referencia, de todo o que eu como secretaria certifico.

Vº Prace                                                                        A secretaria
O alcalde
Carlos Antonio Fernández Castro

